
   В.А. Сажинлы
Пыдди пуктана Василий Александрович!

Тіян шыӧдчӧмныд, кӧні Ті вӧзъянныд Коми Республикаын коми кывлы сетны дзик ӧти канму кывлысь статус, воис Коми Республикаса Каналан Сӧветӧ 2020 вося урасьӧм тӧлысь 20 лунӧ. Сійӧс видлалӧм бӧрын юӧртам со мый.

Россия Федерацияса Оланподувлӧн 68 статьяса 1 юкӧн, «Россия Федерацияса канму кыв йылысь» 2005 во лӧддза-номъя тӧлысь 1 лунся 53-ФЗ №-а Федеральнӧй оланпаслӧн 1 статьяса 1 юкӧн, «Россия Федерацияса войтырлӧн кывъяс йылысь» 1991 во йирым 25 лунся 1807‑1 №-а Россия Федерацияса Оланпаслӧн 3 статьяса 1 пункт серти Россия Федерация пасьтала канму кывйӧн лоӧ роч кыв.

Такӧд тшӧтш Россия Федерацияса Оланподув серти Россия Федерацияса став войтырлӧн эм инӧд видзны чужан кыв, лӧсьӧдны сійӧс велӧдӧм да сӧвмӧдӧм вылӧ условиеяс (68 статьяса 3 юкӧн). Россия Федерацияса Оланподув серти Россия Федерацияса республикаяс вермӧны урчитны ассьыныс канму кывъяс да вӧдитчыны наӧн канму власьт органъясын, меставывса асвеськӧдлан органъясын, республикаса канму учреждениеясын Россия Федерацияса канму кывкӧд ӧттшӧтш (68 статьяса 2 юкӧн).

Оланподувлӧн 68 статьяса вылынджык индӧм положениеясыс топыда йитчӧмаӧсь Россия Федерацияса Оланподувлӧн мукӧд положениекӧд, кӧні вынсьӧдӧма Россия Федерациялысь кыдзи асшӧрлуна канмулысь федеральнӧй тэчасногсӧ, а сідзжӧ Россия Федерацияӧ пырысь республикаяслысь статуссӧ.

Колӧ тӧдчӧдны: кыв юкӧнын морт инӧдъяслысь оланподув гарантияяссӧ урчитӧма Россия Федерацияса Оланподулӧн да найӧс видлалӧны мортлӧн да гражданинлӧн ӧткодь инӧдъяс да вӧля йылысь оланподувлӧн мукӧд положениекӧд ӧтув. Та дырйи оз босьтны тӧд вылӧ кутшӧм-либӧ лоӧмторъяс, сы лыдын национальносьт, кыв да оланін (19 статьяса 2 юкӧн).

Республикаяс вӧдитчӧны налы сетӧм инӧдӧн да вынсьӧдӧны асланыс оланподувъясӧн канму кывъяссӧ. Та дырйи канму кывъясӧн лоӧны роч кыв да войтырлӧн кыв, кодлӧн ним серти шуисны Россия Федерацияса субъектсӧ. Тайӧ оз пыр петкӧдлы сійӧс, мый найӧ Россия Федерацияса субъектын олысь мукӧд войтырысь унджыкӧсь. Сідз, дзик ӧти республикаӧн, кӧні мӧд канму кывсӧ абу индӧма, лоӧ Карелия. Сэні карелъяслӧн лыдыс став олысь лыдысь 10%-ысь этшаджык.

Коми Республикаса Оланподувлӧн 67 статья серти Коми Республикаса канму кывъясӧн лоӧны коми да роч.

Россия Федерацияса Оланподув, федеральнӧй оланпастэчас, Коми Республикаса оланпастэчас, а сідзжӧ ставӧн пыдди пуктана юрподувъяс да войтыркостса инӧдлысь да Россия Федерациялӧн войтыркостса сёрнитчӧмъяслысь нормаяс тӧд вылын кутӧмӧн Коми Республика сетӧ тырвыйӧ позянлун видзны да сӧвмӧдны коми кыв, коми войтырлысь да республикаын олысь мукӧд войтырлысь кывсӧ, традиционнӧй культурасӧ да оланногсӧ (Коми Республикаса Оланподувлӧн 3 статья).

Коми кывлы канму кыв статус сетӧм могысь, а сідзжӧ сійӧс видзӧм да сӧвмӧдӧм могысь примитӧма «Коми Республикаса канму кывъяс йылысь» 1992 во ода‑кора 28 лунся Коми Республикаса Оланпас. Сыӧн урчитӧма Коми Республикаын канму коми да роч кывъясӧн официальнӧя вӧдитчан пӧрадоксӧ. Таысь кындзи, ӧні Коми Республикаын вына «Коми Республикаса канму кывъяс видзӧм да сӧвмӧдӧм (2019-2024 вояс)» дінму уджтас. Сійӧс вынсьӧдӧма Коми Республикаса Веськӧдлан котырлӧн 2018 во моз 17 лунся 365 №-а шуӧмӧн. Уджтассӧ олӧмӧ пӧртӧм вылӧ 2019 воын вӧлі вичмӧдӧма 181,3 миллион шайт. 2020 воын та вылӧ видзасны 182 630,1 сюрс шайт.

Вылынджык гижӧмторсӧ тӧд вылӧ босьтӧмӧн колӧ пасйыны: ӧні коми кывлысь кыдзи Коми Республикаса канму кывлысь статуссӧ урчитӧма Коми Республикаса Оланподулӧн. Сы могысь, медым видзны да сӧвмӧдны кывсӧ, вӧдитчыны сыӧн, сылысь статуссӧ тырвыйӧ подулалӧма оланпасӧн да ладмӧдӧма инӧд боксянь.

Колӧ тӧдчӧдны: Россия Федерацияса Оланподувлӧн 15 статья серти сылӧн эм медвылыс юридическӧй вын, сійӧ веськыда пӧртӧ олӧмӧ да сыӧн вӧдитчӧны Россия Федерация пасьтала. Колӧ, медым Россия Федерацияын примитӧм оланпасъясыс да мукӧд инӧда актыс лӧсялісны Россия Федерацияса Оланподувлы.

Коми кывлы кыдзи дзик ӧти канму кыв статус сетӧм йылысь оланпассӧ примитны, а сідзжӧ и коми кывлысь кыдзи дзик ӧти канму кывлысь статуссӧ Коми Республикаса Оланподулӧн вынсьӧдны оз позь, сы вӧсна мый тайӧ оз кут лӧсявны Россия Федерацияса Оланподувлы да федеральнӧй оланпастэчаслы.

Веськӧдлысь                                                                                        Н.Б. Дорофеева

Письмӧсӧ дасьтіс Соломинцева Е.В.(3)

